
Na osnovu člana 7 stav (1) i člana 12. stav (1) tačka c) Zakona o Direkciji za finansije Brčko
distrikta BiH (“Službeni glasnik Brčko distrikta BiH” broj:19/07) direktor Direkcije za finasije Brčko
distrikta Bosne i Hercegovine donosi:

UPUTSTVO
O NAČINU OBRAČUNA BRUTO PLATA U ORGANIMA UPRAVE I INSTITUCIJAMA

BRČKO DISTRIKTA BIH

Član 1.
( Predmet )

(1) Ovim Uputstvom se reguliše način utvrđivanja bruto plate i način obračuna doprinosa i
poreza na platu u organima uprave i drugim institucijama Brčko distrikta BiH ( u daljem tekstu:
distrikta ) čije se plate isplaćuju iz budžeta distrikta.

Član 2.
(Definicija bruto plate)

(1) Plata se utvrđuje u bruto iznosu.
(2) Bruto plata je osnovna plata i uvećanja iz člana 9.Zakona o platama zaposlenih u organima

uprave distrikta, a to je neto isplaćena plata uvećana za porez i doprinose iz plate.

Član 3.
( Modifikovani koeficijent )

(1) Modifikovani koeficijent 1,55 je zajednički imenitelj, koji služi za preračun bruto plate u neto
platu.

(2)Modifikovani koeficijent iz stave (1) ovog člana je rezultat različitih stopa i osnovica za
obračun doprinosa za penziono i invalidsko osiguranje Federacije BiH ili Republike Srpske ( u
daljem tekstu :entiteti).

(2) Propisani entitetski koeficijenti za obračun neto plate u bruto platu, modifikovan je u cilju
istovjetnog načina obračuna plata za zaposlene u distriktu koji su prijavljeni u Fond PIO/MIO
Federacije BiH i Fond PIO Republike Srpske, sa ciljem da se obračun entiteskih doprinosa vrši u
skladu sa zakonima entiteta.

Član 4.
( Utvrđivanje neto plate )

(1) Neto plata predstavlja osnovicu za obračun entiteskih doprinosa za PIO-MIO, a utvrđuje se
na način da se bruto plata dijeli sa modifikovanim koeficijentom 1,55.



(2) Bruto plata propisana Zakonom o porezu na dohodak Brčko distrikta BiH se dijeli sa
modifikovanim koeficijentom 1,55 i dobijeni rezultat predstavlja osnovnu neto platu koja je
identična neto plati iz stava (1) ovog člana.

Član 5.
(Utvrđivanje osnovice za obračun doprinosa iz plate i na platu)

(1) Osnovica za obračun doprinosa je bruto plata koja se množi sa propisanom stopom
doprinosa iz plata u skladu sa odredbama Zakona o doprinosima Federacije BiH i Zakona o
doprinosima Republike Srpske.

(2) Nominalna vrijednost obračunatog doprinosa odgovara iznosu koji se dobije primjenom
stope doprinosa u skladu sa odredbama zakona Federacije i Republike Srpske.

(3) Obračun doprinosa na plate za PIO/MIO Federacije BiH koji se obračunava na teret
poslodavca, izračunava se po preračunatoj stopi doprinosa od 4,51 % na bruto platu.

(4) Nominalna vrijednost stope doprinosa 17+4,51 dobijena na ovaj način odgovara punom
iznosu koji se dobije primjenom propisane stope doprinosa za PIO/MIO Federacije BiH na plate, ili
33,333% na neto osnovicu plate u skladu sa Zakonom o doprinosima Federacije BiH.

(5) Obračun doprinosa iz plate za PIO Republike Srpske, koji se obračunava na teret
zaposlenika se izračunava po stopi od 17 %.

(6) Nominalna vrijednost doprinosa od 17 % dobijena na ovaj način odgovara iznosu koji se
dobije primjenom propisane stope doprinosa za PIO Republike Srpske iz plate, na neto osnovicu
plate u skladu sa Zakonom o doprinosima Republike Srpske.

Član 6.
( Utvrđivanje poreske osnovice)

(1) Osnovica za obračun poreza je razlika između ukupno oporezivih prihoda zaposlenog i
ukupnih odbitaka koji se mogu priznati.

(2)Osnovica za obračun poreza se utvrđuje tako što se bruto plata kao prihod zaposlenika,
umanji za iznos ukupnih doprinosa iz plate i iznos ukupnih poreskih olakšica koji predstavljaju rahod
ili odbitak zaposlenika.

(3) Prihod zaposlenika je bruto plata, ostali oporezivi prihodi i primanja, kao i koristi primljene
od poslodavca.

(4) Odbitak predstavljaju doprinosi iz plata i lični odbitak, odnosno iznos poreskih olakšica,
shodno poreskoj kartici paušalnih rashoda, u skladu sa Zakonom o porezu na dohodak Brčko
distrikta BiH.

(5) Visina poreza na platu iznosi 10% na osnovicu iz stava (1) ovog člana.
(6) Obračun poreza na platu se utvrđuje pojedinačno za svakog zaposlenog na obračunskoj

listi koja se dostavlja zaposlenom jednom mjesečno.

Član 7.
(Obračun plate za isplatu)

Isplaćena plata je iznos neto plate za isplatu koju zaposlenik dobije, a utvrđuje se kao razlika
između bruto plate i iznosa ukupnih obračunatih doprinosa iz plate i obračunatog poreza na platu
zaposlenog.

Član 8.
(Uplata doprinosa i poreza)

(1) Poslodavac kao isplatilac plate obračunati porez i doprinose iz plate i na platu uplaćuje na
uplatne račune propisane od strane entiteta i distrikta.



(2) Poslodavac iz stava (1) ovog člana obračunati porez i doprinose na platu i iz plate uplaćuje
u korist zaposlenika koji je obveznik poreza i doprinosa u skladu za zakonom.

Član 9.
(Stavljanje van snage)

Stupanjem na snagu ovog Uputstva stavlja se van snage Uputstvo o načinu obračuna bruto
plata u organima uprave Brčko distrikta BiH broj: 04.1-02-30/09 od 09.06.2009.godine.

Član 10.
(Stupanje na snagu)

Ovo uputstvo stupa na snagu danom donošenja i objaviće se u “Službenom glasniku Brčko
distrikta BiH”.

Dostavljeno: Direktor Direkcije
1. Svim Odjeljenjima Vlade Mato Lučić, dipl.ecc
2. Gradonačelniku
3. Dogradonačelniku
4. Glavnom koordinatoru Vlade

6. Stručnoj službi Skupštine Brčko distrikta BiH

8. Pravosuđu Brčko distrikta BiH
9. Komisiji za hartije od vrijednosti
10. Kancelariji za upravljanje javnom imovinom
11. Kancelariji gradonačelnika
12. Kancelariji koordinatora Distrikta BiH pri Vijeću ministara BiH
13. Kancelariji za reviziju
14. Službeni glasnik Brčko distrikta BiH
15. Arhivi


